
Rezime/Abstract

Siromaštvo je globalni fenomen koji zahvata sve više i više ljudi. Danas ono ne predstavlja samo manjak hrane ili sredstava
za kupovinu odjeće već postaje širi pojam. Pored nedostatka novca za obezbjeđivanje osnovnih ljudskih potreba, ovaj pojam
također predstavlja i nemogućnost učestvovanja u kulturnim ili sportskim događajima, nemogućnost kupovine lijekova za
liječenje neke bolesti, nemogućnost slanja djece na jednodnevne školske izlete ili ekskurzije, nemogućnost kupovine
igračaka ili poklona za djecu itd. Te stvari se ne trebaju uzimati zdravo za gotovo, jer postoji mnogo ljudi koji ih sebi ne
mogu priuštiti. Društvo kao cjelina mora da adresira ove probleme jer oni ultimativno utiču na zajednicu kao cjelinu putem
povećanih socijalnih izdavanja, povećanih troškova zdravstvene zaštite, povećanim kriminalitetom i drugim ekstremnim
pojavama poput pojave ekstremnih ideologija. Iako se u posljednje vrijeme mnogo pažnje posvećuje mjerenju siromaštva i
identifikovanju njegovih indikatora i dalje se malo energije ulaže u efektivno smanjenje siromaštva. U našoj zemlji postoji
više od 600.000 stanovnika koji žive od 3-5 KM dnevno, a s obzirom da se nalazimo u srcu Evrope to je apsolutno
poražavajuće. Tranzicija koju smo prošli nije dala očekivane rezultate te privreda Bosne i Hercegovine i dalje stagnira.
Pored prelaska iz jednopartijskog u višepartijski sistem i iz planske u tržišnu ekonomiju, Bosna i Hercegovina je morala da
prevaziđe i posljedice rata koji je napravio veliku štetu infrastrukturi i socijalnom kapitalu države. U ovom radu ću istražiti
kako je tranzicija uticala na porast siromaštva u BiH, koji su njeni uzroci te ću diskutovati o mogućim koracima koji bi
uskladili socijalni razvoj u BiH sa onim u Evropskoj uniji.

